
Os catro séculos do nacemento de Barto-
lomé Esteban Murillo (1617-1682) son unha 
escusa ineludible para visitar Sevilla. Os ac-
tos de homenaxe que lle fan, sitúan a capital 
andaluza como cita obrigada para os afec-
cionados á pintura é ás artes en xeral. A prin-
cipal conmemoración é a exposición presen-
tada en novembro pasado na Frick Collec-
tion de Nova York, que desde finais de febrei-
ro pasará á National Gallery de Londres para 
rematar en Sevilla a partir de xuño. O princi-
pal atractivo desta mostra é a confrontación 
entre os dous autorretratos que se conservan 
do pintor sevillano, depositados respectiva-
mente nos centros de Nova York e Londres. 

Ademais desta mostra, a cidade natal de 
Murillo está a promover outras exposicións, 
como a inaugurada no pasado novembro no 
Museo de Bellas Artes, Murillo y los Capuchi-
nos, que reúne as pezas do conxunto que 
pintou para o convento desta congregación. 
O lenzo principal, El jubileo de la Porciúncu-
la, foi prestado polo Wallraf-Richartz Museum 
(Colonia). Unha exposición baseada nos ca-
dros que conserva o museo sevillano e com-
pletada con obras deixadas, entre outros, por 
centros de Austria, Alemaña, Reino Unido e 
Estados Unidos. 

Outra exposición, tamén aberta ata o abril 
vindeiro, é Murillo y su estela, no convento de 
Santa Clara. Engádenselles outras manifesta-
cións: ciclos musicais, Murillo no imaxinario 
popular, documentación do pintor e dos me-
cenas que tivo, as arquitecturas efémeras, e as 
exposicións La modernidad de Murillo e un-
ha antolóxica (a celebrar en novembro). 

Trátase, pois, dun conxunto de actividades 
que queren reivindicar, especialmente, as ra-
zóns primixenias da súa popularidade e a 
súa tarefa innovadora na pintura barroca. En 
definitiva, tirar de Murillo o tópico de pintor 
devoto de virxes e anxiños que impuxo o na-
cional-catolicismo e devolvernos o artista 
que resultou parcialmente descoñecido en 
España durante moito tempo porque as súas 
obras quedaron ben axiña dispersadas a 
consecuencia da guerra contra as tropas na-
poleónicas e da desamortización. Unha cir-
cunstancia adversa malia ser, durante os sé-
culos XVIII e XIX, o pintor español máis po-
pular, por riba incluso de Velázquez e Goya. 

Non esquezamos que por volta de 1650 
Sevilla era aínda unha das cidades máis ricas 
de Europa grazas ao monopolio do comer-
cio con América. E naquel ambiente, relixio-

sos e laicos –burgueses ou nobres– 
pugnaban por ter obras de Mu-

rillo: os primeiros porque así 
aumentaba a devoción –e 
as esmolas– ás súas igre-
xas, e os segundos, por ga-
ñar unha memoria secular. 

Pero nesas tarefas –que lle 
produciron importantes be-

neficios– puxo unha técnica 
innovadora. 

Está claro que, cando pintou cadros reli-
xiosos, puña a súa habelencia en favor da 
Contrarreforma pero Murillo rexeitaba a ma-
neira tráxica de representar os santos. Nos 
seus cadros –incluso no das patroas de Sevi-
lla, as mártires Xusta e Rufina– non hai san-
gue, non hai tortura. As súas virxes son triun-
fantes, nunca dolorosas. Non hai escuridade 
senón luz, a prol dunha devoción de repou-

so para que o eventual pecador atopase 
acougo. Unha resposta amable á visión terri-
ble que a Reforma protestante pregoara con-
tra a Igrexa católica. 

Ollaba ao chan para pintar o ceo, certa-
mente, pero tamén para reproducir o que no 
chan e para iso non cómpre erguer a mirada. 
E nese nivel do chan é onde está a vida e, xa 
que logo, os nosos conxéneres. E entre estes, 
Murillo reproduciu persoeiros da vida cotiá: 
desde ese Esmoleiro novo (París) ata esoutras 
dúas Mulleres na fiestra (Washington) que 
ben poderían seren dúas meretrices, unha 
apoiada no peitoril á espera dun cliente, 
mentres que a outra fica detrás tapada polo 
pano que leva na cabeza. E con eles, tantos 
outros como as Figuras no portal (Fort Worth, 
Texas), con ese rapaz de ollada pícara e esou-
tra muller con lentes que acariña un neno 
deitado a durmir coas cueiras rotas.

